
Peqqinnissaqarfimmi sulisut naleqquttumik ilinniaqqissimasut peqqinnissaqarfiup qanoq 

pigiinnarnerusinnaanerai, ataqatigiittumillu qanoq atorsinnaanerai pillugit nassuiaasiornissaannik, 

tassungalu atasumk iliuusissatut pilersaarusiornissaannik, Naalakkersuisut peqquneqarnissaannik 

Inatsisartut aalajangiiffigisassaattut siunnersuut.  

(Inatsisartunut ilaasortaq Pipaluk Olsen, Demokraatit) 

 

Inuit Ataqatigiinniit isumaqarluinnarpugut peqqinnissaqarfitsinni, sulisut piginnaasaqarluartut 

tunniussimasullu pitsaasumik ingerlanissamut tunngavileeqataasuusut.  

Taamaattumik aamma pingaartutut isigaarput, ilinniaqqinnermut pikkorissarnermullu tapersersuineq. 

Inuiaqatigiinnut tamakkiisumik iluaqutissaasammat. 

 

Siunnersuuteqartumut Pipaluk Olsen Demokratit  qujanaq. 

 

Siunnersuuteqartup tunngaviusumik ajornartorsiutit tikkuagai Inuit ataqatigiinniit pingaarsoraarput 

iliuuseqarfigineqarnissai. Aammalu peqqinnissaqarfik sapinngisamik sulisuminik attassilluni, sulisut 

ilinniaqqinnikkut piginnaasaasa atorluarneqarnissaat pingaaruteqarpoq. Qularutiginngilara tamatta 

tamanna isumaqatigigipput. 

Maluginiarpara Naalakkersuisup oqaaseqaataani allaqqammat paasissutissat pigineqartut naapertorlugit 

tamanna peqqinnissaqarfimmi naliginnasumik ajornartorsiutaasutut ilisarinngikkai. Taamaatorli sulisunik 

attassiniarneq unammillernartuusoq. Imatut paasivara sulisut tamakkiisumik isigalugit, ilinniaqqissimasut 

imaluunniit pikkorissarsimasut kisimi isiginagit.  

Peqqinnissaqarfik imartoorujussuusoq eqqaamassavarput, alinniaqqiffissanillu ulikkaarluni. Taamaammat 

tamakkiisumik isiginiarneqartariaqartoq isumaqarpunga, siunnersuuteqartup eqqaasai kisimi pinnagit.  

Siunnersuutitut ilanngussinnaavara sulisut aqutsisullu, tassa ulluinnarni toqqaanaq passussisut, 

peqqinnissaqarfimmi kissaataat tusaaneqarnerulernissaat pisariaqarmat. Eqaannerusumillu kissaataat 

naapinneqartarnissaat.  

Soorlu aamma Pikkorissarsimasut ilinniaqqissimasulluunniit utoqqalilernermi senior ordning 

atorneqarnerulernissaa, ajornaanerusumik tassunga periarfissiinissaq immaqalu ukiorpassuarni 

sulerulussimasunut naammatseqqajaasunut atuutiliaarsinnaanissaa periarfissatut isiginiarneqartariaqartoq. 

Sivikinnerusumik sulisarlutik, kisianni ilinniaqqiffigisimasartik suli aallullugu. Soorlu tarrarsuisartoq, 

meeqqerisoq, veneriami sulisut allallu.  

Isumaqarpunga massakkut sulisugut eriaginerusariaqarigut, avataanit tikittunit atugassarititaat 

ajornerusariaqanngitsut. Ataqqinninnermik qujassumillu peqqinnissaqarfitsinni ataavartumik qasujuillutik 

sulisut takutitsiffigisariaqarigut. Tamanna pingaartuusoraara, nunatsinnut naleqassusaat naqissuserlugu.  

Nalakkersuisut allannguutissatut siunnersuutaanni allaqqavoq, ilinniaqqinnermut piginnaasanillu 

ineriartortitsinermut periusissiaq, suliamillu ingerlariaqqiffissamik aammalu piginnaasatigut 

ineriartortitsinermik sulisut piginnaasaat pitsaanerusumik atorluarneqarnissamik imaqartumik. 

Sulisussarsiornermut sulisunillu attassiniarnermut iluaqutaasinnaasumik imaqartumik, allannguutissatut 

siunnersuuteqartoq.  

Taamaammat Inuit ataqatigiinniit nalunaarusiortoqartariaqanngitsoq isumaqarpugut, toqqaanarli 

ilisimariikkat najoqqutaralugit iliuusissamik ujartuisoqarnissaa taperserlugu.  

Taamatut oqaaseqarluta Naalakkersuisup allannguutissatut siunnersuutaa ilalerparput. 

 

 


